
কিবা পাপ কৈলো ময়ি জন্ম জন্মান্তৰে।

সি কাৰণে গুণনিধি বঞ্চিলা আমাৰে॥

আমাৰো উপদেশ কহিলা জটিল ৰূপ ধৰি।

সে কাৰণে দৰশনে গেল নীলগিৰি॥

মোৰ দৰশনে নাথ তাতে গুপ্ত হৈল।

কপট পূৰ্ব্বকে নাথ সৈবাৰ ভাঙিলা॥

ব্ৰহ্মাৰ সভাতে গেল দৌল নিৰ্ম্মিয়া।

ৰাজ্য গেল মঠনা দেখিলো যে আসিয়া॥

বহু যত্নে পাছে তবে এই ৰাজ্য পাইলো।

পুনৰপি নীলাচলে দৌলক স্থাপিলো॥

প্ৰজাপতি উপদেশে পাইলো তোমাৰে।

স্বপ্নেত কৰিলা উপদেশ মূৰ্ত্তিকাৰে॥

আপুনে কিসক নাথ হেন মূৰ্ত্তি হৈলা।

কোন অপৰাধে নাথ এবাৰ বঞ্চিলা॥

সদয় হৃদয় নাথ তুমি নিৰঞ্জন।

এই বেদ প্ৰমাণ হেন কৰিলো শ্ৰৱন॥

কুবুদ্ধি দিয়া নাথ বঞ্চিলা আমাৰে।

মৰিম এখনে বধ তোমাৰ উপৰে॥

ৰাজাৰ বিলাপ দেখি প্ৰভু নাৰায়ণ।

ভকত বৎসল নাথ তুষিলা ৰাজন॥

এই মতে বিলাপ কৰিতে নৃপমণি।

আস্বাম্বিতে আকাশেত হৈল হেন ধ্বনি।

কিসেৰ বিলাপ ৰাজা কৰস অক্ষেমা॥

এইৰূপ অৱতাৰ আমাৰ মহিমা।

এই মোৰ এক মূৰ্ত্তি হেন কৰি জান॥

বিশেষ শুনিবা ৰাজা প্ৰজাপতিৰ স্থান।

নাজানা নৃপতি তুমি ইহাৰ কাৰণ।

আজি মোৰ এই মূৰ্ত্তি পূৰ্ব্ব নিবন্ধন॥

কৃষ্ণ অৱতাৰ পূৰ্ব্বে যখনে হইল।

জৰাসন্ধে সহিতে অনেক যুদ্ধ কৈল॥

		 এই পৃষ্ঠাটো শেষবাৰৰ কাৰণে ৮ নৱেম্বৰ ২০২০ তাৰিখে ১৪:১৯ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

